
    А. А. Гварамия: «Образование должно стать национальной идеей»  

А к т ә и  а ԥ с у а - а д ы г а  л и т е р а т у р а т ә  ф е с т и в а л ь

«РИ Ҵ А  –  А РИФМА ҚӘА»

Сентиабр 17 инаркны 19 рҟынӡа 
Аԥсны имҩаԥысуан «Риҵа – ариф-
мақәа» ҳәа хьӡыс изауз Актәи  аԥсуа-
адыга литературатә фестиваль. 
Усҟан ҳгазеҭ сентиабртәи аномер 
аҭыжьра иазырхианы ишьҭан. 
Убри аҟынтә уажәы ишәыдаагалоит 
уи шеиҿкааз, ишымҩаԥысыз иазку 
астатиа.

* * *
«Риҵа – арифмақәа» актәи афести-

валь азкын Аԥсны жәлар Рџьынџь-
тәылатә еибашьраҿы игаз Аиааира 
25 шықәса ахыҵреи, иара убасгьы 
Ҟабарда-Балкариа жәлар рышәҟәыҩҩы, 
Аԥсны зҽаԥсазтәыз акультура аусзуҩы 
Заур Налоев диижьҭеи 90 шықәса 
аҵреи. 

Афестиваль раԥхьатәи амш ха-
цыркын Аԥснытәи аҳәынҭқарратә 
университет аҟны. Уи алахәылацәа 
шьыжьнаҵы ашәҭқәа шьҭарҵеит 
аибашьраан иҭахаз ауниверситет 
аусзуҩцәеи астудентцәеи ргәалашәара 
иазкны абаҟа ргылахараны иахьыҟоу 
аҭыԥаҿ ишьҭоу ахаҳә амҵан. Анаҩс 
аԥсуа литература акафедраҿы имҩаԥган 
астол гьежь «Аԥсуа-адыга жәлар рак-
заара: алитературатә акцент». Уи 
иалахәын еицырдыруа ашәҟәыҩҩцәа, 
апоетцәа, аҵарауаа, ауаажәларратә 
усзуҩцәа.

Афестиваль аиҿкааҩцәа дыруаӡәкуп 
апрокт авторсгьы иамоу апоет, адра-
матург, Ҟабарда-Балкариа аауаажә-
ларратә еиҿкаара «ЖАН» анапхгаҩы, 
агазеҭ «Горианка» аредактор хада 
Зарина Ҟаныҟәа.  Аԥсны жәлар 
Рџьынџьтәылатә еибашьраан уи лашьа 
Нургали Ҟаныҟәа ҳтәыла ахақәиҭтәра 
ихы ақәиҵеит. Афестиваль еиҳабыс 
дамоуп Аԥсны Афырхаҵа, Аԥсны 
атәылахьчара уаанӡатәи аминистр, 
аинрал-леитенант Сулҭан Сосналиев 
иԥшәмаԥҳәыс Лиубов Сосналиева.

Астол гьежь аартуа аԥсуа литера-
тура акафедра аиҳабы, адоцент Диана 
Џьынџьалԥҳа илҳәеит, сынтәа Аԥсны 
иазгәаҳҭо Аиааира аныҳәа аԥсуаа рхала 
ишыртәым, уи, ахәҭакахьала, ҳашьцәа 
нхыҵ-кавказааи ҳареи ишаҳзеиԥшу. 

«Аԥсны аҟазаареи аҟамзаареи 
рхықә ианықәгылаз, ҳаԥсадгьыл амца 
анакыз, ацхырааразы зегь раԥхьа 
иааз иреиуоуп Сулҭан Сосналиев 
зхадараҿы дыҟаз ҳашьцәа нхыҵ-
кавказаа. Убарҭ рхыԥхьаӡараҿы дыҟан 
ҳтәыла ахақәиҭтәра зхы ақәызҵаз 
Нургали Ҟаныҟәагьы», – иазгәалҭеит 
Диана Џьынџьалԥҳа.

«Акрааҵуеит Аԥснытәи аҳәынҭқар-
ратә университет астудентцәеи 
аспирантцәеи Нальчик имҩаԥысуа 
алитературатә усмҩаԥгатәқәа рхы 

рыладырхәуеижьҭеи. Иаартуп, аус-
гьы ауеит Инга Қацәԥҳа–Гучаԥшьа 
напхгара зылҭо аԥсуа культура 
Ацентр. Иаҳҳәар ҟалоит, иахьатәи 
аамҭазы аԥсуааи адыгааи ркультуратә 
еимадарақәа рышьақәыргылара 
иалахәуп абиԥара ҿыц ҳәа. Убри 
а ҟ ы н т ә  а к р а ҵ а н а к у е и т  а ҿ а р 
раԥшьгарақәеи ридеиақәеи рыдгы-
лара. Апроект «Риҵа – арифмақәа» 
ҟалароуп есышықәса имҩаԥысуа 
литературатә  фестивальны»,  – 
иазгәалҭеит Зарина Ҟаныҟәа. 

Астол гьежь иалахәыз апоет, аҵара-
уаҩ, Аԥсны Ахада иабжьгаҩ Владимир 
Занҭариа иҳәеит, актәи афестиваль – 
ари ҳажәлар рмилаҭтә литературақәа 
еизааигәазтәуа ԥышәа бзианы ишыҟоу. 
Афилологиатә ҭҵаарадыррақәа рканди-
дат Инна Кажарова ҳамҭас лышәҟәқәа 
аԥсуа литература акафедра иалҭеит. 
Лара лыҭҵааратә усумҭақәа азкуп 

аҟабарда литература, аха илҳәеит, 
аԥхьаҟа аԥсуа литература аҭҵаара на-
палыркырц лгәы ишҭоу.

Сентиабр 18 рзы аԥсуа-адыга 
жәлрар рхаҭарнакцәа-алитераторцәа 
еиқәшәеит аӡиа Риҵа. Араҟа иҟан 
еицырдыруа аԥсуа авторцәа Геннади 
Аламиа, Гәында Кәыҵниаԥҳа, Гәында 
Сақаниаԥҳа уҳәа реиԥш, аҿарацәагьы. 
Зарина Ҟаныҟәа, Инна Кажарова, 
Џьамал Ҭеунов, Марина Битокова, 
Абзагә Аҟалӷьба, Алхас Қаԥшь, Альби-
на Анқәабԥҳа, Дифа Габниаԥҳа, Шьа-
рида Қаԥшьԥҳа аԥсышәалеи ҟабарда 
бызшәалеи ирыԥхьон Заур Налоев 
иажәеинраалақәа.

Амза 19 рзы афестиваль аусура 
маҷк алитература аҳәаақәа ирҭыҵит. 

Аҟәатәи асахьаҭыхратә ҵараиурҭа 
аколлективи астудентцәеи дырԥылеит 
асахьаҭыхҩы Жанна Шыбзыхәа, 
имҩаԥылгеит амастер-класс. Аԥсуа 
драматә театр азал маҷ аҿы акәзар, 
имҩаԥысит ГИТИС аушьҭымҭа Џьамал 
Ҭеунов ирҿиаратә хәылԥазы.

Иазгәаҭатәуп, актәи аԥсуа-адыга 
литературатә фестиваль иазкны апо-
ет, ажурналист Асҭемир Шыбзыхәа  
Ҟабарда-Балкариатәи ателехәаԥшразы 
аҭыхрақәа шымҩаԥигоз.  Аԥсуа 
телехәаԥшразы акәзар, ажурналист 
Инна Ҳаџьымԥҳа ҷыдала афестиваль 
иазылкит адырраҭара «Ашьхацамҩа» 
аҭыжьымҭақәа руак. 

Афестиваль еиҳабыс иамоу Лиубов 
Сосналиева илҳәеит, Сулҭан Асламбек-
иԥа Сосналиев еснагь дшырзыгәдууз 
зхатәы бызшәа бзианы издыруаз, па-
тугьы ақәызҵоз ауаа. Асимволтә ҵакы 
амоуп иахьа Аԥсны аҭыԥԥшӡарақәа 

ируаку аӡиа Риҵа ахықәан аԥсуа-адыга 
поезиа ахькаҩуа ҳәа азгәалҭеит лара.

Афестиваль амҩаԥысшьеи уи аҵаки 
рзы лгәаанагара ҳацеиҩылшеит аԥсуа 
литература акафедра аиҳабы Диана 
Џьынџьалԥҳа:

«Актәи аԥсуа-адыга литературатә 
фестиваль Аԥсны иахьымҩаԥысуа 
даараӡа акраҵанакуеит, избан акәзар 
ҳарҭ аԥсуааи адыгааи  архнышь-
на еиҩызҵәаз аишьцәа ҳарҩызоуп. 
Иаҳгәалаҳаршәап ашәҟәыҩҩы ду Заур 
Налоев ицәаҳәақәа: «Шәхаҿы иаажәга 
дацк иахылҿиааз, изызҳауа ҩ-ҵлакы. 
Иҟалома арҭ аҵлақәа еиҟәуҭхар, 
дасу рхала ирызҳауа? Ҳара адыгааи 
аԥсуааи убарҭ аҩ-ҵлак ҳауп – дац-
ԥашәк иахылҵыз аишьцәа гәакьақәа. 

Аӡәи-аӡәи ҳаиҟәыҭхангьы ԥсҭазаашьа 
ҳамаӡам». 

«Риҵа – арифмақәа» – ари ҳажәларқәа 
даҽазныкгьы еизааигәазтәуа, ҳлитера-
тура ԥхьаҟа изго, арҿиара иацхраауа ус 
дуӡӡаны исыԥхьаӡоит.  

Аԥсуа литература акафедра иамо-
уп атрадициа дуқәа. Апет, апатриот, 
арҵаҩы Владимир Анқәаб акыр џьа 
ибахьан Нхыҵ-Кавказ аҵараиурҭақәеи 
ҳареи ҳаимадарақәа рганахьала: иара 
уахь дцаны алекциақәа дрыԥхьон, уатәи 
апоетцәа арахь иаауан. Акафедраҿы 
иаԥхьон Нхыҵ-Кавказ ажәларқәа рли-
тература. Аха нас еиԥхьбаны иҟан. 
Аибашьра ашьҭахь, 1994 инаркны 
астудентцәа дырҵара ҳалагеит Нхыҵ-
Кавказ ажәларқәа рлитература. Уи 
даԥхьон аҵарауаҩ, академик Шоҭа 
Салаҟаиа. Аха аамҭа цацыԥхьаӡа 
арҵаратә планқәагьы рҽеиҭаркуан, убри 
аҟынтә иалагалан амаҭәар ҷыдақәагьы: 
«Абаза литература», «Адыга лите-
ратура», «Аҟабарда литература», 
иара убасгьы амаҭәар «Нхыҵ-Кавказ 
ажәларқәа рлитература». Уи даԥхьоит 
аԥсуа литература акафедра адоцент 
Светлана Тапаӷәуаԥҳа. Акызаҵәык, 
маҷк ҳгәы еихьызшьуа, ҳара иаадыруа 
аурысшәахь еиҭагоу алитература ауп. 
Иҟоуп аԥсшәахь еиҭагоугьы маҷымкәа, 
урҭ абжьаратә школқәа рҿы апрограм-
ма иалоуп. Ҳаспирантцәа русумҭақәа 
рҿы еиҿдырԥшуеит ҳлитературақәа. 

Дасу ҳхатәы бызшәала ҳлитература 
ҳаԥхьалар, еиҭаагалар, уи ҳхеиқәыр-
хараҿы акыр иҳацхраауеит. Ҳажәларқәа 
ирымоуп аԥеиԥш». 

Афестиваль амшқәа руак азы 
Аԥснытәи аҳәынҭқарратә универси-
тет аректор, академик Алеко Гәарамиа 
дидикылеит Зарина Ҟаныҟәа. Уи ҭабуп 
ҳәа лаҳәо лнапаҿы илиҭеит аҳаҭыртә 
шәҟәи аҳамҭақәеи.

Алхас Чхамалиа

Академик А.Гәарамиеи З.Ҟаныҟәеи

ААԤСАРА ЗҚӘЫМ 

АРҴАҨЫ, АҴАРАУАҨ Октиабр 18 рзы Аԥснытәи аҳәынҭқар-
ратә университет аҟны имҩаԥысит Аԥсны 
Раԥхьатәи ахада Владислав Григори-иԥа 
Арӡынба ихьӡынҩылоу ажәеинраалақәа 
реизга шәҟәы «Ашьауардыназ ажәа» 
аӡыргара. Уи рхы аладырхәит ашәҟәыҩҩцәа, 
аҵарауаа, астудентцәа. Уахь ааԥхьара рыман 
иара убасгьы Владислав Арӡынба зхатәы 
жәеинраалақәа изызкыз авторцәагьы. Урҭ 
рхыԥхьаӡараҿы иҟоуп аиҳабыратә абиԥара 
иаҵанакуа апоетцәа реиԥш, аҿарацәагьы. 

Аиԥылара ааиртит афилологиатә факуль-
тет адекан Баҭал Хагәышь. 

Ашәҟәы аиқәыршәаҩцәа ируаӡәку Ахра 
Анқәаб иқәгылараҿы иазгәеиҭеит: «Аҩбатәи 
азқьышықәса анҵәамҭазы ҳажәлар аду-
неиаҿ имҩаԥысуаз ахҭысқәа рӡыблара бааԥ-
сы иалаӡыр аналшоз, иреиҳаӡоу рхықәкы 
– ахьыԥшымра, рыԥсы ахҭнырҵо аҟнынӡа 
инеины ианыҟалаз, аамҭа дцәырнагеит 
аԥсадгьыл азы ақәԥара доуҳала иазыхи-
аз, уи иацу аҭакԥхықәра дырны, ҟәыӷа-
рыла, зхы ацәгьа арганы ажәлар уаҵәтәи 
рлахьынҵа аӡбаразы агәаӷьра аазырԥшуаз, 
аҳәашьагьы анагӡашьагьы здыруаз ажә-
лар раԥхьагылаҩ… Даақәгылеит иара 
урҭ рҿахәы нагӡаны иҳәарацы… Уи 
аҭоурых наӡаӡа иазынхаз, жәлары зегьы 
иеицырзеиԥшу афырхаҵа – Владислав 
Арӡынба иакәын… Аԥсуа литературеи 
аҟазареи рҿы аҭакԥхықәра ӷәӷәа змоу 
атемақәа ируакуп, еиқәтәарак ззымдырӡо 
еилашуаз Арӡынба Владислав иԥсҭазаареи, 
иҳәынҭқарратәи иуаажәларратә усуреи 
раарԥшра. Уи изкны еиуеиԥшым аҟаза-
ра хкқәа рырҿиаҩцәа иаԥырҵахьеит 
ауаажәларра гәыблыла ирыдыркылахьоу 
алитературатә, амузыкатә, аҿыханҵатә 
рҿиамҭақәа жәпаки, адокументалтә фильм-
қәеи. Аха уи иаанагом ари азҵаара харҭәааны 
иахьынӡахәҭоу инагӡоуп ҳәа. Ҳаԥхьаҟагьы, 
егьа аамҭа царгьы, ари атема ԥсра ақәӡам, 
избанзар, уи абиԥарас еиҵагылозаалакгьы 
ираамҭантәу, ираԥызоу иакәны даанхоит… 
Имаҷҩым аԥсуа поетцәа уи ихьӡала ажәак 
зымҳәац, цәаҳәак зымҩыз, ихәыҷы-иду 
ҩымҭак аԥызымҵац.

Ари аизга еиднакылаз, В. Арӡынба 
ихьӡынҩылоу ажәеинраалақәа, ԥхьаҟа 
ҳнаскьацыԥхьаӡа еиҳагьы рҽырҭбааны 
ажәлар ирылаҵәоит, ҳаԥсҭазаара зегь 

«АШЬАУАРДЫНАЗ АЖӘА» АӠЫРГАРА
рымҽхаркуеит… Уи изкны егьараан 
ажәеи, ашәеи аԥырҵап, ҳара ихаану ҳнаҩс, 
ҳашьҭахь изызҳауа абиԥарагьы, иара 
убри алагьы ихьӡ адунеи иақәлан иаанхап 
наӡаӡа», – иҳәеит А.Анқәаб.

Апоет, аҵарауаҩ, Аԥсны Ахада иабжьгаҩ 
Владимир Занҭариа, зажәеинраала ари аизга 
шәҟәы ианылаз, иқәгылараан иазгәеиҭеит:

«Иахьа зӡыргара мҩаԥааго ашәҟәы – ари 
Владислав Арӡынба изку антологиа хәыҷык 
иаҩызоуп. Араҟа еидкылоуп ҳпоетцәа 
Владислав Арӡынба изыркхьоу иреиӷьу 
рҩымҭақәа. Сгәы иаанагоит, ари ашәҟәы 
анаҩсгьы, аамҭа цацыԥхьаӡа уи изкны 
изыҩуа рхыԥхьаӡара еиҳахоит ҳәа». 

Владимир Занҭариа игәалаиршәеит 
иажәеинраала «Анцәа ду иџьшьаны» 
анаԥиҵаз аамҭа, уи ҩын 1989 шықәсазы. 
Иара иажәақәа рыла, анаҩс ашәагьы алхын. 

Заԥҵамҭақәа ашәҟәы ианылаз егьырҭ 
авторцәагьы еиҭарҳәеит ражәеинраалақәа 
рыҩра зыхҟьаз, мзызс иаиуз. 

Аӡыргараҿы иқәгыланы ицәажәоз 
ашәҟәыҩҩцәеи аҵарауааи инаҵшьны 
иазгәарҭон Владислав Арӡынба ҵарауаҩк, 
политикк иаҳасабала ҳаамҭазтәи, ихьыԥ-
шым Аԥсуа ҳәынҭқарра аргылараҿы ила-
гала. Урҭ астудентцәа ирзеиҭарҳәон Аԥсны 
ахада изкыз ажәабжьқәеи агәалашәарақәеи, 
ирҳәон уи ихьӡ ԥсра-ӡра шақәым, наунагӡа 
ажәлар ргәалашәараҿы дшаанхо. 

Зыӡбахә ҳамоу ашәҟәы аҭыжьра аҵак ду 
шамоу азгәаҭауа, аԥсуа литература акафе-
дра аиҳабы Диана Џьынџьалԥҳа илҳәеит:

 «Ҳара насыԥ змоу уаап Владислав 
Арӡынба ҳахьихаану, иблақәа ҳархыԥшы-
лалартә  алшара ахьҳамаз. Уи иблақәа 
еснагь агәыӷра ҳарҭон аамҭа цәгьақәа 
ҳанырҭагылазгьы.  Иара  илиршеит 
иуаажәлар ргәы ашьҭыхра. Аԥсуа жәлар 
аразҟы ҳаман ари иҩыза ауаҩ ду Анцәа 
дахьаҳзааишьҭыз. Уи иқәнагоу ажәақәагьы 
рҳәара уадаҩуп.»

Аԥсуа литература акафедра адоцент 
Лиудмила Хьыбба иазгәалҭеит, В.П.Анқәаб 
ихьӡ зху алитературатә кабинет шаартыз 
Аԥсны Раԥхьатәи ахада ифонд абзоурала, 
иара иԥсы анҭаз. 

«Владислав Арӡынба ихьӡ кашәара 
ақәӡам, еснагь ҳгәаҵаҿы дыҟоуп, игәалашәа-
ра аҿаԥхьа ҳхырхәоит», – лҳәеит лара.  

Аӡыргараҿы иқәгыланы ицәажәеит иара 
убасгьы: аҵарауаа – Шоҭа Салаҟаиа,  Уасил 
Аҩӡба, Игор Ҵнариа, апоет Терент Ҷаниа. 
Астудентцәа ракәзар, ирыԥхьеит Владис-
лав Арӡынба изкыз ажәеинраалақәа. Урҭ 
иреиуоуп: Сариа Кәарацхьелиаԥҳа, Камила 
Делԥҳа, Наала Гәымԥҳа, Раҭха Матуа-ԥҳа, 
Гәыдиса Ҳашымба.

Иазгәаҭатәуп, аизга шәҟәы «Ашьауарды-
наз ажәа» аҭыжьра ишазырхиаз Аԥснытәи 
аҳәынҭқарратә университет В.П.Анқәаб 
ихьӡ зху алитературатә кабинет аҟны. Уи 
еиқәдыршәеит Ахра Анқәаби Инал Гыц-
беи. Ашәҟәы ҭыжьуп ЗҲӘА аилазаара 
«Аҟәафон» ацхыраарала. 

Фатима Агәхааԥҳа,
агазеҭ «АУ» акорреспондент

БАГРАТ ШЬЫНҚӘБА ИХЬӠ А Х ҴОУП

Октиабр 26 рзы Аԥсны жәлар рпоет, 
Ҟабарда-Балкартәылеи Адыгатәылеи 
жәлар рышәҟәыҩҩы, академик Баг-
рат Уасил-иԥа Шьынқәба Аԥснытәи 
аҳәынҭқарратә университет афилологиатә 
факультет аҿы аудиториа ихьӡ ахырҵеит. 

Аԥсуа литература акафедра аиҳабы 
Диана Џьынџьалԥҳа иазгәалҭеит, аудитор-
иақәа руак Баграт Уасил-иԥа ихьӡ ахҵара 
ргәы ишҭаз апоет диижьҭеи шәышықәса 
аҵра инақәыршәаны, аха ауниверси-
тет аҟны ицоз аиҭашьақәыргыларатә 
усурақәа ирыхьҟьаны усҟан уи аадыртыртә 
еиԥш алшара рмоуит. Егьа ус акәзаргьы, 
аҵараиурҭа анапхгара рыцхыраарала иахьа 
уи алыршахеит. Иаԥҵоуп иара убасгьы 
Баграт Шьынқәба ихьӡ зху астипендиа. 

Аудиториа аартра амш азы уи лана-
шьан афилологиатә факультет ахԥатәи 
акурс астудент, Ҷлоутәи ашкол хьтәы 
медалла иалгаз Алиса Инаԥшьԥҳа. Лара 
иазгәалҭеит, жәлар рпоет ихьӡ зху асти-
пендиа дахьаԥсахаз дшазыгәдуу, насгьы 
уи ишлыднаҵо аҭакԥхықәра ду. 

Иазгәаҭатәуп даҽакгьы. Раԥхьаӡа акәны 
Аԥснытәи аҳәынҭқарратә университет абзо-
урала иҭыжьуп Баграт Уасил-иԥа Шьынқәба 
ирҿиара иазку алитература-критикатә 

статиақәа реизга. Уи аӡыргара мҩаԥысит 
инарҭбааны, аҵарауааи астудентцәеи 
алархәны. Арҭ аусмҩаԥгатәқәа ихы 
рылаирхәит Баграт Уасил-иԥа иҷкәын Би-
нур Шьынқәба. 

   «Даара асимволтә ҵакы амоуп Аԥсны 
жәлар рпоет Баграт Шьынқәба изку 
аусмҩаԥгатәқәа иахьатәи амш иахьақәшәаз. 
Избан акәзар, ҳазҭоу амчыбжь – аԥсуа 
бызшәа иамчыбжьны иԥхьаӡоуп. Ба-
грат Уасил-иԥа ихәҭоу, дзыԥсоу аҟара 
аҟаҵара уадаҩуп, аха ҳбызшәа дшазыҟаз, 
дшеиҷаҳауаз атәы дырны, амчыбжь 
иалагӡан аиԥылара мҩаԥаҳамгар ҟамлеит. 
Ҳиқәшаҳаҭуп аҵарауаҩ, акритик ду 
Владимир Аҵнариа, Баграт Шьынқәба 
ирҿиамҭақәа ҳаԥсуа бызшәа иагимнуп ҳәа 
ахьиҳәо», – иазгәалҭеит Диана Џьынџьалԥҳа 
ашәҟәы аӡыргараҿы.

Анаҩс еизаз идырбан Аԥсны Раԥхьатәи 
Ахада Владислав Арӡынба аԥсуа бызшәа 
иазку архив аҟынтә иҿцәажәара. Уи 
анылҵеит Ҭали Џьапуаԥҳа. 

Апоет, аҵарауаҩ, Аԥсны ахада иабжь-
гаҩ Владимир Занҭариа иқәгылараҿы 
иазгәеиҭеит, Баграт Шьынқәба ирҿиара 
иазку алитература-критикатә статиақәа 
реизга аҭыҵра акыр шаҵанакуа, уи 
шыцхыраагӡа бзиоу астудентцәа рзы еиԥш, 
аҵарауаа рзгьы. 

Афилологиатә ҭҵаарадыррақәа рканди-
дат, Д.И.Гәлиа ихьӡ зху Аԥсуаҭҵааратә ин-
ститут  аиҳабы Арда Ашәба иқәгылараҿы 
иҳәеит:

«Баграт Уасил-иԥа изкны ашәҟәы 
ҭужьуазар, томк иазкӡом. Избанзар иара 
дҵарауаҩын, дбызшәадырҩын, дфолькло-
ристын, дҟазараҭҵааҩын, дуаажәларратә 
усзуҩын, дпатриот иашан, аԥсуа бызшәа 
иазку арҵага шәҟәқәа еиқәиршәон, имҽхак 

акыр иҭбаан. Ҳара ҳзын иара аиаҵәахә 
даҩызоуп».

Аӡыргараҿы иқәгыланы ицәажәеит 
иара убасгьы: аҵарауаҩ, абызшәадырҩы  
Валентина Амҷԥҳа, апоет, ажурнал «Ала-
шара» аредактор хада Анатоли Лагәлаа, 
аҵарауаҩ Ҭали Џьапуаԥҳа, апоет, ажурна-
лист, агазеҭ «Аԥсуа университет» аредак-
тор хада Алхас Чхамалиа.

В.П.Анқәаб ихьӡ зху алитературатә ка-
бинет аиҳабы, аԥсуа литература акафедра 
аусзуҩы, ашәҟәы аиқәаршәаҩцәа ируаӡәку 
Ахра Анқәаб иҭабуп ҳәа реиҳәеит ашәҟәы 
аҭыжьразы ацхыраара ҟазҵаз, иадгылаз 
зегьы: 

«Аизгазы иҭабуп ҳәа иасҳәар сҭахуп 
Аԥснытәи аҳәынҭқарратә университет 
аректор, академик Алеко Алықьса-иԥа 
Гәарамиа, хаҭала иааирԥшыз адгылареи 
ацхыраареи рзы. Ашәҟәы аиқәыршәараҿы 
акәзар, ҳастудентцәа – Милена Акаԥҳаи 
Милена Дарсалиаԥҳаи – рыхәҭаа аларгале-
ит, аџьабаа маҷымкәа ирбеит акьыԥхьреи 
арҽеиреи рганахьала». 

Аӡыргараҿы ажәа рыман иара убас 
афилологиатә факультет астудентцәа: Са-
риа Кәарацхелиаԥҳа, Алиса Инаԥшьԥҳа, 
Камилла Делԥҳа, Алиса Габниаԥҳа, Лаша 
Канџьи-оглы, Милена Дарсалиаԥҳа, Миле-
на Ламиаԥҳа, Сырма Ԥачалиаԥҳа, Аманда 
Гогәуаԥҳа уҳәа егьырҭгьы. Урҭ рыԥхьеит 
Баграт Шьынқәба иажәеинраалақәа, 
иҟарҵеит ажәахәқәа.  

Аӡыргара ахыркәшамҭазы Бинур Шьын-
қәба иҭабуп ҳәа реиҳәеит Баграт Уасил-иԥа 
игәалашәареи уи ихьӡ акамыршәреи рзы 
аусмҩаԥгатәқәа еиҿызкааз зегьы, аунивер-
ситет анапхгара аԥхьа инаргыланы, иара 
убасгьы астудентцәа. 

Ф. Агәхаа

Октиабр 23 рзы Аԥснытәи аҳәынҭқарратә 
университет  аҟны имҩаԥысит  ауры-
си аҳәаанырцәтәи алитературақәа ркафе-
дра апрофессор, аҵарауаҩ, афилологиатә 
ҭҵаарадыррақәа рдоктор Алықьса Луман-
иԥа Папасқьыр 90 шықәса ихыҵра иаз-
кыз аиубилеитә еилатәара. Уи ааиртит 
афилологиатә факультет адекан Баҭал 
Хагәышь. Анаҩс ажурналист Екатерина 
Бебиаԥҳа лархив аҟынтәи еизаз идырбан 
Алықьса Папасқьыр изкыз авидеосиужетқәа. 

Алықьса Папасқьыр диит 1928 шықәсазы, 
Очамчыра араион Кәтол ақыҭан. Иара 
жәеиза шықәса анихыҵуаз иани иаби иԥхеит. 
Убри аҟнытә, дзааӡаз – ахәыҷтәы баҳчоуп. 
Дхәыҷаахыс ихигаз рацәоуп, аха аԥхьареи ихы 
аус адулареи нижьуамызт, еилеигӡон аусуреи 
аҵареи. Ихигеит аррамаҵура, нас дҭалоит 
иреиҳау аҵараиурҭа. Уи даналга ашьҭахь 
рҵаҩыс аҳәаанырцәтәи алитературақәа ркафе-
драхь дрыдыркылоит. Далгоит  аспирантурагьы.

Шықәсқәак раԥхьа Алықьса Папасқьыр 
ихьчеит адоктортә диссертациа. Уи хьӡыс иа-
моуп: «Обезаа аурыс ҩыратә хыҵхырҭақәа рҿы 
аҭоурых-культуратә анализ ала». Ари атема 
аус адиулон ҩажәижәаба шықәса инареиҳаны.

Аԥснытәи аҳәынҭқарратә университет 
аректор, академик Алеко Гәарамиа аиуби-
лиар ихьӡала иҟаиҵаз адныҳәаларатә шәҟәы 
даԥхьеит афилологиатә факультет адекан 
Баҭал Хагәышь. 

Алықьса Папасқьыр иԥсҭазаареи иҭҵааратә 
усуреи ирызкны дықәгылеит аҭоурыхтә 
ҭҵаарадыррақәа рдоктор, апрофессор Валери 
Бигәаа. Уи иажәахә хьӡыс иаман «Алықьса 
Луман-иԥа шәышықәса имажәуа».

Афилологиатә ҭҵаарадыррақәа рдоктор, 
ажурналистика акафедра апрофессор Екате-
рина Бебиаԥҳа лықәгылараҿы иазгәалҭеит:

«Ҳара ҳзыҳәан игәадуроуп Алықьса Луман-
иԥа иеиԥш иҟоу арҵаҩцәа дуқәа ахьҳамоу. Урҭ 
реиԥш иҟоу ахатәрақәа ҳарҿыԥшны ауп ҳаргьы 
аҩадарахь ҳашнеиуаз. Ас еиԥш аҵарауаа  
ҳаманаҵ ҳара ҳаԥсҭазаара абираҟ еснагь 
иҳаракны иҟазаауеит ҳәа азысыԥхьаӡоит».

Афилологиатә ҭҵаарадыррақәа рдоктор, 
академик Шьоҭа Арсҭаа иқәгалараан иҳәеит:

«90 шықәса ауаҩы ихыҵыр ҟалоит ихьӡ-иԥша 
ыҟамкәа, иҟаиҵаз ауаҩы изымдыркәа: ҭоурыхк 
имаӡамкәа дымҩасыр ҟалоит. Аха Алықьса 
Папасқьыр ауаҩы иџьаишьаратәы алагала 
ҟаиҵеит аԥсуа ҭҵаарадырраҿы, аҿар рааӡараҿы 
акыр аџьабаа ду ибеит. Ҩ-ус дук инапы рылакуп, 
иџьаушьаратәы, ақәҿиарақәагьы ааирԥшит».

Аҵарауаҩ, аиубилиар иҩыза гәакьа Алықьса 
Касланӡиа иқәгылараҿы иазгәеиҭеит, Алықьса 
Луман-иԥа Папасқьыр иԥсҭазааратә мҩа акыр 
ишуадаҩыз, аха акы ихы аҵамырхакәа иахьа 
уажәраанӡа дшааиз. Аҭҵаараҿы илиршаз, 
дахьынӡахалаз анаҩсангьы, Алықьса Луман-
иԥа иаԥиҵеит аҭаацәара бзиа ҳәа азгәеиҭеит 
иара. 

Д.И.Гәлиа ихьӡ зху Аԥсуаҭҵааратә ин-
ститут ахьӡала аиубилиар дидныҳәалеит уи 
аиҳабы, афилологиатә ҭҵаарадыррақәа ркан-
дидат Арда Ашәба.

Аурыси аҳәаанырцәтәи алитературақәа 
ркафедра аиҳабы Наҭела Бахиа лықәгылараҿы 
иазгәалҭеит, Алықьса Папасқьыр аҭоурыхи 
алитературеи еиԥшны ишҭиҵаауа, иагьши-
цааиуа.

Алықьса Луман-иԥа иқәра шмаҷымгьы, 
ааԥсара ҟамҵакәа аус иуеит, Аԥснытәи 
аҳәынҭқарратә университет аҿы алекциақәа 
дрыԥхьоит. Астудентцәа ракәзар, рырҵаҩы 
ҳаҭыр ду иқәырҵоит, иазыгәдууп ас еиԥш иҟоу 
аҵарауаҩ, аԥсҭазааратә ԥышәа ду змоу ауаҩы 
рҵаҩыс дахьрымоу:

 «Афилологиатә факультет аҭоурых ахь 
ҳхьаԥшуазар, араҟа аус руан, иахьагьы иру-
еит аҵарауаа дуқәа, зус иазҟазоу арҵаҩцәа 
хатәрақәа. Убарҭ дырхыԥхьаӡалоуп ҳаҭыр зқәу 
ҳара ҳарҵаҩы Алықьса Луман-иԥа Папасқьыр. 
Ҳара уи даара ҳаизыгәдууп», – лҳәеит аиубили-
ар иҵаҩцәа иреиуоу Нина Гәарамиаԥҳа. 

Алықьса Махаз-иԥа Касланӡиа диит 
Очамчыра араион, Кәтол ақыҭан 1938 
шықәсазы, аԥсуа нхаҩы иҭаацәараҿы. 

1945 шықәсазы Алықьса дҭалеит 
Кәтолтәи аашықәсатәи ашкол. Аха рыц-
ҳарас иҟалаз, актәи акласс аҿы Алықьса 
хәыҷы ихатәы бызшәала аҵара иҵартә 
еиԥш аҭагылазаашьа имоуит, усҟантәи 
аамҭазы аԥсуа школқәа зегьы ахьаркыз 
аҟынтә изымдыруаз қырҭуа бызшәала 
аҵара иҵар акәхеит. Аԥсышәала аҵара 
азин аниоуз 1954 шықәсазы ауп, усҟан 
Алықьса Џьгьардатәи абжьаратә школ 
дҭан. 

1958 шықәсазы Алықьса иҵара иаци-
ҵеит А.М. Горки ихьӡ зхыз Аҟәатәи 
арҵаҩратә институт апедагогикеи амето-
дикеи рфакультет аҿы. Алықьса Махаз-
иԥа иԥсҭазаараҿы насыԥ дуны иԥхьаӡоит 
усҟантәи аамҭазы ари афакультет аҿы 
аҵара изырҵоз, анаҩс иарӷьажәҩаны 
изыҟалаз арҵаҩцәа хатәрақәа ахьиқәшәаз: 
Татиана Еснаҭ-иԥҳа Конџьариа, Павел 
Ҳаџьараҭ-иԥа Аӡынба, Клара Харитон-
иԥҳа Кьылба, Борис Григори-иԥа Ҭарба, 
Шьоҭа Касҭеи-иԥа Арсҭаа.

Аҟәатәи арҵаҩратә институт аҿы 
иҵара анхиркәша, Алықьса Касланӡиа 
аусура далагеит апедагогикеи аметоди-
кеи ркафедраҿы лаборантс. Усҟантәи 
аамҭазы ари акафедра напхгара аиҭон еи-
цырдыруа аԥсуа ҵарауаҩ Борис Григори-
иԥа Ҭарба. Убри аамҭазы ауп Алықьса 
Махаз-иԥа раԥхьаӡа дахьибаз, иахьеиба-
дырыз, анаҩсан иԥсҭазаараҿы, иҭҵаараҿы 
аҭыԥ ду аанызкылаз амҩақәҵаҩ, аҵарауаҩ 
Назыр Беқьмырза-иԥа Екба.

1965-1968-тәи ашықәсқәа рзы А.М. 
Касланӡиа аҵара иҵон Москва ақалақь 
аҿы Амилаҭтә школқәа Рыҭҵаарадырратә 
институт аспирантураҿы. Икандидаттә 
диссертациа напхгаҩыс дҟалеит аҵарауаҩ 
Н.Б. Екба. 

1969 ашықәсазы Москва ақалақь аҿы 
Алықьса Махаз-иԥа қәҿиарала ихьчеит 
акандидаттә  диссертациа «Ахьыӡҟа аз-
нагашьа аԥсуа школ аҿы» атемала. 

1985-1988 шықәсқәа рзы Алықьса 
Махаз-иԥа аус иуан Москва ақалақь Ами-
лаҭтә школқәа Рыҭҵаарадырратә инсти-
тут аҿы аҭҵаарадырратә усзуҩ еиҳабыс. 
Убри аамҭа иалагӡаны ари аинститут аҿы 
адокторантура далганы, 1988 шықәсазы 
ихьчеит адоктортә диссертациа «Аԥсуа 
школқәа ралагарҭатә классқәа рҵаҩцәа 
ахатәы бызшәа дырҵаразы асистема» 
атемала. 

1980-тәи ашықәсқәа рзы Аԥсны 
Аҵара аминистрра ахшыҩзышьҭра ду 
азыҟанаҵеит аԥсуа школқәа иҿыцу 
программалеи, рҵагатә шәҟәылеи, 
методикатә цхыраагӡалеи реиқәыршәара 
азҵаатәы. Апрограммақәеи арҵага 
шәҟәқәеи реиқәыршәаразы иаарыԥхьеит 
иналукааша аҵарауаа, аметодистцәа, 
арҵаҩцәа. Алагарҭатә классқәа рырҵага 
шәҟәқәа аус рыдулара инапы ианырҵеит 

А ԤЫШӘА  ДУ  ЗМОУ,  А Р Ҵ АҨЦӘА  РЫР Ҵ АҨЫ.. .
«Аҭҵаарадырра аҭоурых шьақәзыргыло, уи ашьаҭаҿы игылаз, иаԥызҵаз аҵарауаа роуп» (Иу. Воронов). Абарҭ 

ажәақәа рҵакы акыр ишьақәырӷәӷәахоит, урҭ еицырдыруа аԥсуа ҵарауаҩ, аметодист, зыԥсҭазаара зегьы апедагогикатә 
ҵарадырреи аҿар рааӡареи иазызкыз А.М. Касланӡиа ихьӡ иадҳәаланы ҳанахәаԥшуа. Сынтәа иара ихыҵит 80 шықәса.

Алықьса Махаз-иԥа илшеит ахатәы бызшәа алингводидактика актуалтә проблемақәа рыҭҵаара, урҭ експеримент-
ла рышьақәырӷәӷәара. Убарҭ зегьы рышьаҭала, ахатәы бызшәа аԥсуа школ аҿы алагарҭатә классқәа рзы аметодика 
теориала ишьақәыргыланы, апрактикаҿы аларҵәара. А.М. Касланӡиа дрыԥсахеит ари аҭҵаарадырратә хырхарҭаҿы 
аԥсуаа рахьтә раԥхьатәи адоктор ҳәа аҭҵаарадырратә хьӡы, иара убас Аԥсны Аҭҵаарадыррақәа ракадемиа алахәыла-
корреспондент ҳәа ахьӡ ҳаракгьы аиура. 

А.М. Касланӡиа, иаарласӡангьы абри 
еиԥш аҵак ду змаз аус анагӡара ҳациркит. 

Аамҭа кьаҿк иалагӡаны Алықьса 
Махаз-иԥа илшеит алагарҭатә классқәа 
рырҵаратә етап акыр аҿыц ԥшьгарақәа 
ралагалара. Урҭ рхыԥхьаӡараҿы иҟоуп:

- аԥсуа бызшәа амаҭәари, аԥсуа 
литературатә ԥхьара амаҭәари хаз-хазы 
иҟоу маҭәарқәаны арҵаратә процесс ра-
лагалара, уаанӡа арҭ аҩмаҭәарк еилаҵаны 
ишыҟаз акәымкәа;

- классцыԥхьаӡа аԥсуа бызшәазы 
хаз-хазы иҟоу арҵага шәҟәқәа раԥҵара, 
уаанӡа ҩба-ҩба класс еидкыланы иҭыжьыз 
арҵага шәҟәқәа рхаҭыԥан;

- арҵага шәҟәқәа хазырҭәаауа 
арҵага-методикатә цхыраагӡақәа рыла 
реиқәыршәара;

- алагарҭатә етап аҿы ахатәы бызшәа 
асааҭқәа рышьақәырӷәӷәара;

  - арҵага шәҟәқәа реиқәыршәараан 
изықәныҟәатәу адидактикатә принципқәа 
рышьақәыргылара;

- атеориатә материал, аԥҟарақәа 
рырацәара мап ацәкра, уи ахаҭыԥан 
абызшәа аҵараан апрактикатә хырхарҭа 
арыӷәӷәара.

2000-тәи ашықәсқәа раахыс иахьа 
уажәраанӡа аԥсуа школқәа ралагарҭатә 
классқәа аус зларуа Алықьса Махаз-иԥа, 
аҿыцԥашьгарақәа злагаланы убасҟан 
еиқәиршәаз, акырынтә аиҭаҭыжьра иа-
хысхьоу арҵага шәҟәқәа роуп. 

Ааигәа иҭыҵит алагарҭатә классқәа 
рҵаҩцәа рышықәс аҷыдарақәа ирықәшәо, 
аҵаҩы ижәар арҭбаареи ирҿиаратә 
хшыҩ аизырҳареи рзы аҵак ду змоу, 
иахьатәи ҳаамҭазы арҵаратә процесс 
аҿы инарҭбааны апрактикаҿы рхы 
иадырхәо Алықьса Махаз-иԥа иус-
умҭа, «Адидактикатә хәмаррақәа» 
ирызкны. Арҵагатә комплексқәа рахь 
иԥхьаӡатәуп 2007 шықәсазы иҭыҵыз 
алагарҭатә классқәа рырҵаҩцәа русура 
зырманшәало «Адиктантқәеи арҿиаратә 
ҵакы змоу аҽаршьцыларақәеи» захьӡу  
Алықьса Касланӡиа иусумҭа. Уи  шьаҭас 
иамоуп аҵарауаҩ, аметодист Џьота 
Тапаӷәуа 20 шықәса раԥхьа иҭижьхьаз 
ацхыраагӡа. Уи харҭәааны, аҵаҩцәа 
рдыррақәеи ринтересқәеи рыҩаӡарала еих-
шаны, аус адуланы иҭижьит апрофессор 
Алықьса Касланӡиа. Еиқәыршәоуп аԥсуа 
бызшәазы аҵаҩцәа рдыррақәа ргәаҭара иаз-
ку атестқәеи, аҵаҩцәа рхалатәи аусурақәа 
реиҿкаареи ирызку атетрадқәеи. 

Абасала, Алықьса Махаз-иԥа Касланӡиа 
идоктортә диссертациа анагӡара аҿаԥхьа 
иқәиргылоз ихықәкы хада наигӡеит ҳәа 
азгәауҭар ҟалоит. Аҵарауаҩ инапхгарала, 
уи аус ицызуаз арҵаҩцәеи иареи рымчала, 
алагарҭатә классқәа рҿы ахатәы бызшәа 
арҵаразы арҵага-методикатә комплекс 
шьақәдыргылеит. 

Алықьса Махаз-иԥа илшаз маҷӡам 
апедагогикатә факультет астудентцәа 
рҵагатә литературала реиқәыршәараҿгьы. 
Уи имонографиатә усумҭақәа иреиуо-
уп: «Алитературатә ԥхьара аметодика», 
«Аԥсуа бызшәа аметодика (абакалавр апро-
граммала), «Аҭаацәаратә педагогика». Арҭ 
арҵага шәҟәқәа аамҭа аҭахрақәа ирықәшәо, 
астудентцәа рдыррақәа реизҳара иацхраа-
уа, аҵара дырҵара дырманшәалартә еиԥш 
еиқәыршәоуп. 

Асовет Еидгыла анеилаҳа ашьҭахь, 
маҷ-маҷ иадыркуа иалагеит апедагогикатә 

ҭҵаарадыррақәа рхырхарҭала акандидаттәи 
адоктортәи диссертациақәа рыхьчаразы 
Аҵарауаа рхеилакқәа. Алықьса Махаз-
иԥа Касланӡиа игәы иҵхон Аԥсны иҟаз 
акадрқәа рзы аиҵахарақәа, еиҳаракгьы 
ахатәы бызшәа аметодика апроблемақәа 
ҭызҵаауаз аҵарауаа разымхара, рмаҷра. 
Акырынтә иҽазишәахьан Нхыҵ-Кавказ 
ареспубликақәеи Аԥсни рҵарауаа еиц-
хырааны Ахеилакқәа аԥҵазарц, аха 
Нхыҵ-Кавказ абри апроблемазы доктор 
заҵәыкгьы дахьрымамыз азы (Аԥсныгьы 
А.М. Касланӡиа заҵәык иакәын адоктортә 
степен змаз), ари аус зхацмыркхаӡеит, 
аҿиара амоуӡеит. А.М. Касланӡиа 
иаԥшьгарала, хаҭала иара напхгара зиҭоз 
акафедрахь, Аԥсныҟа иааиԥхьеит ау-
суразы апедагогикатә ҭҵаарадыррақәа 
рдокторцәа ҩыџьа, Москвантәи – И.А Ша-
повалови, Санкт-Петербургынтәи – Гь.Кь. 
Заицеви. Абарҭ, егьырҭ дызлагоз аусқәа 
зегьы рҿы ацхыраара ииҭон Аԥснытәи 
аҳәынҭқарратә университет аректор, ака-
демик Алеко Алықьса-иԥа Гәарамиа. 

Аамҭа кьаҿк иалагӡаны Аԥснытәи 
аҳәынҭқарратә университет аҿы иаԥҵа-
хеит акандидаттә диссертациақәа 
рыхьчаразы Аҵарауаа рхеилакқәа ҩба. 
Арҭ ахеилакқәа рхантәаҩыс далхын 
апрофессор А.М. Касланӡиа. 2005 
шықәса инаркны ҳазҭагылоу аамҭазынӡа, 
иара инапхгарала хәҩык ирыхьчеит 
акандидаттә диссертациақәа, ҩыџьа 
рдоктортә диссертациақәа рыхьчараҿы 
консультантс дыҟан, акыр ацхыраарагьы 
ҟаиҵеит.

Алықьса Махаз-иԥа ахшыҩзышьҭра 
ду аиҭоит аҿар рыҭҵаарадырратә ква-
лификациа аизырҳара. Уи иреиӷьу 
истудентцәеи аԥышәа зоухьоу арҵаҩцәеи 
адиԥхьалоит аҭҵаарадыррахь. Иахьа 
аметодика ахырхарҭала акандидаттә 
диссертациақәа аус рыдызуло аспирант-
цәа ҩыџьа напхгаҩыс дрымоуп.

Алықьса Махаз-иԥа аҩызцәа ра-
цәаҩны имоуп ҳтәыла анҭыҵгьы, 
Урыстәыла, Нхыҵ-Кавказ уҳәа егьырҭ 
атәылақәа рҿгьы. Уи лассы-лассы 
аконференциақәеи асимпозиумқәеи, 
Арҵаҩцәа Реизарақәеи рҿы ажәахәқәа 
рыла дықәгылоит. Акырынтә Аҟәеи 
уи анҭыҵи ирыхьчахьоу акандидаттәи 
адоктортәи диссертациақәа аоппонентра 
рзиухьеит.

Иусумҭақәа рҿы еиԥш иқәгыларақәа, 
иажәахәқәа, арҵаҩцәеи иареи русеицу-
рақәа зегьы рҿы Алықьса Махаз-иԥа 
зегь раԥхьаӡа иргылоит ахатәы бызшәа 
астатус аҳаракра.Изныкымкәа, иаагозар 
Асовет аамҭақәа раан, аԥсуа школқәа 
рҿы ахатәы бызшәа асааҭқәа рыгыр-
харазы азҵаара анцәырҵуаз, Алықьса 
Махаз-иԥа Касланӡиа даара иҳараку 
апринципра аарԥшны уи даҿагылон, иа-
гьилшон ихатә знеишьа, ихатә позициа 
агәра дыргара. 

Алықьса Махаз-иԥа гәыҵхас имоуп 
иахьа ақалақь школқәа рҿы аҵара зҵо аҿар 
рхатәы бызшәа ахьыԥсыҽу. Аҵарауаҩ 
игәаанагарала, иаҭахуп изызҳауа аҿар 
агәра дыргазарц изқәынхо рыдгьылгьы, 
рхатәы бызшәагьы дара ишыртәу, уи 
пату шақәҵатәу, ишырӡтәым, дара ирыб-
зоураны рбызшәагьы рыԥсадгьылгьы 
шеиқәхо. 

Иахьа аԥсуа школқәа ралагарҭатә 
классқәа, шамахамзар, зегьы рҿы аус 

руеит Алықьса Махаз-иԥа иоушьҭым-
ҭацәа. Урҭ иреиҳау аҵараиурҭа ианалга-
лак ашьҭахь, хылаԥшрада иаанижьӡом, 
аус ахьыруа ашколқәа дырҭаауеит, 
рурокқәа дрылатәаны ирыгу-ирыб-
зоу реиҳәоит, иақәнагоу аметодикатә 
цхыраара  риҭоит .  Лассы-лассы 
аконсультациақәеи асеминарқәеи рахь 
иааиԥхьоит. Апедагогикатә факультет аҿы 
есышықәса имҩаԥысуа аҭҵаарадырратә 
конференциақәа ирылаирхәуеит.

Аҵарауаҩ қәкы хаданы иԥсҭазаараҿы 
ииԥхьаӡо, иара ишьҭанеиуа абиԥара 
ҭҵаарадыррала реибыҭароуп. Уи игәы 
рыладууп 40 шықәса инареиҳаны 
напхгара зиҭо акафедраҿы аус зуа, 
еиуеиԥшым аамҭақәа рзы зҵарадырратә 
шьақәгылараҿы иџьабаа здиҵаз, напхгара 
ззиуаз, имҩақәиҵаз аҵарауаа. Сара, абарҭ 
ацәаҳәақәа зыҩуагьы, сыҭҵаарадырраҿы 
акыр сылшазар, А.М. Касланӡиа ибзоу-
роу даара ирацәоуп. 

Уи истудентцәеи иаспирантцәеи 
ирыдиҵо рыҭҵааратә уснагӡатәқәа 
ианаамҭо, аҿҳәара иҭымгакәан рынагӡара 
хымԥада ируалуп, зны-зынла ианаму-
агьы, илеишәа џьбара аацәыригоит. 
Аус здиуло уи бзианы ирдыруеит азы, 
иҳәатәы иахымԥакәа рыдҵақәа ианаам-
ҭоу инарыгӡоит. 

Аҵарауаҩ аҭҵаараҿы ихадоу усны 
дахәаԥшуеит ашколқәа рҿы апробациақәеи 
аекспериментқәеи рымҩаԥгара. «Атеориа 
експериментда аԥсы ҭаӡам» ҳәа иҟоу 
агәаанагара агәра диргоит аус здиуло 
аҿар. Иара есқьынгьы иҿыцу аԥшьгарак, 
ҿыцлагаларак иԥшаауеит, уи дацәаашьом, 
имарианы идикылоит. 

Ишдыру еиԥш, аамҭа ԥхьаҟа ица-
цыԥхьаӡа, рҽырыԥсахуеит арҵага шәҟәқәа 
рҵакгьы, рформагьы, урҭ рызнагашьа 
аметодикагьы А.М. Касланӡиа, иахьатәи 
алагарҭатә классқәа рҭагылазаашьа аиӷьтә-
ра хықәкыс иҟаҵаны, ҵакылагьы фор-
малагьы зынӡа иҿыцу арҵага шәҟәқәа 
реиқәыршәара даҿуп, ари аус аԥышәа змоу 
арҵаҩцәа адыԥхьаланы.

Афилологиатә ҭҵаарадыррақәа ркан-
дидат А. Е. Ашәбеи иареи аус рыдыру-
лоит «Апедагогикатә терминқәа», «Аме-
тодикатә терминқәа» зыхьӡу ҩ-усумҭак, 
аиҭагарақәа рыдагьы аилыркаагақәагьы 
рыцны. 

А.М. Касланӡиа насыԥ змоу уаҩны ихы 
иԥхьаӡоит. Уи иахьа иԥшьҩы-маҭацәа 
дрылагәырӷьо дыҟоуп. Ихатәҩыза Свет-
лана Ламиаԥҳаи иареи аҭаацәара бзиа 
аԥырҵеит, ҩыџьа аԥҳацәа хазынақәа 
рааӡеит, аҵара дуқәа ддырҵеит. Свет-
лана, аҿар рааӡараҿы аџьа збахьоу, 
арҵаҩы-ааӡаҩы, лхаҵа дарӷьажәҩаны ди-
вагылоуп.  Уи илылшаз рацәоуп Алықьса 
Махаз-иԥа иахьа еицырдыруа ҵарауаҩны 
ҭҵаарадырыҩны иҟалараҿы. 

А.М. Касланӡиа иахьагы иусура 
ԥкым. Ԥсшьаха имаӡамкәа иҿаԥхьа 
ишьҭоу ипланқәа наигӡоит. Ижәлар 
дыӷәӷәаӡа дрылагылоуп, рхьаа ихьаауп, 
ргәырӷьара игәырӷьароуп. 

Гәык-ԥсыкала идысныҳәалоит 
аҵарауаҩ, арҵаҩцәа рырҵаҩы Алықьса 
Махаз-иԥа ииубилеи! Изеиӷьасшьоит 
агәабзиареи, агәамчи, ашықәс рацәеи, 
инапы злаку аусқәа рҿы аманшәалареи!

Альдона Ажьиба,
апедагогикатә ҭҵаарадыррақәа 

рдоктор, апрофессор         

Н О В О С Т И  А Г У

О Б Ъ Я В Л Е Н И Е
Ректорат АГУ объявляет конкурс на 

замещение следующих вакантных долж-
ностей:

- декана физико-математического 
факультета;

- старшего преподавателя кафедры на-
циональной экономики – 1 шт.ед.

Срок подачи заявлений – 1 месяц со 
дня опубликования.

Ааигәа Аԥснытәи аҳәынҭқарратә уни-
верситет аҭоурыхтә факультет 3 акурс 
астудентцәа Гагра араион Бзыԥтәи аиҩхааҿы 
атәылаҿацәҭҵааратә практика иахысу-
ан. Уи еиҿкаан Аԥснытәи аҳәынҭқарратә 
университет, Аԥсуа ҳәынҭқарратә музеи, 
Риҵатәи амилаҭтә ҳәырԥсарра, иара убасгьы 
Аԥсны агеографиатә еилазаара рыбзоурала. 
Апрактика напхгара азиуан еицырдыруа 
аԥсуа ҵарауаҩ, археолог, Аԥсуа ҳәынҭқарратә 
музеи аиҳабы Аркади Џьапуа. 

Аҭҵаарадырра-практикатә експедициа 
аиҿкааҩцәа хықәкыс ирыман Гагра араион 
Бзыԥтәи аиҩхааҿ, Кәыџба иашҭа ҳәа иахьашьҭоу 
ашьхараҿы иҟоу ажәытәӡатәи адамрақәа (доль-
мены) астудентцәа дырбара, урҭ ирыдҳәалоу 
аҭоурых рзеиҭаҳәара, ҭҵаарадырратә шьаҭала 
рызнагара. 

Аҭоурыхтә факультет аиҳабы, адоцент Алик 
Габелиа иажәақәа рыла, аҭоурыхтә факультет 
арҵаратә план аҟны иарбоуп асеиԥш иҟоу 
аусмҩаԥгатәқәа реиҿкаара, астудентцәа тео-
риала изхысуа практикала рышьақәырӷәӷәара.

«Ҳара есышықәса имҩаԥаагоит атәыла-
ҿацәҭҵааратә практика еиԥш, археолог-
иатә практикагьы. Избан акәзар астудент 
иҵарашықәс иалагӡаны ииҵо, дызхысуа 
апрактикаҿы ибозароуп. Ҳарҭаауеит Аԥсны 
еиуеиԥшым аҭоурыхтә баҟақәа, иҭаҳҵаауеит. 
Имҩаԥаагоит археологиатә усурақәагьы», – 
иазгәеиҭеит Алик Габелиа.

Зыӡбахә ҳамоу Кәыџба иашҭатәи адамрақәа, 
инықәырԥшны иугозар, иаҵанакуеит  III-II ашә. 
ҳ.ҟ., дара гылоуп 500-600 метра аҳаракыраҿы. 
Араҟа макьаназы иаарԥшу ҩ-дамрак роуп. 
Актәи адамра аартын иҳаҩсыз ашәышықәса 
60-тәи ашықәсқәа рзы археолог Вадим Бжьаниа 
ибзоурала. Аҩбатәи – 2004 шықәсазы. Уи ааир-
тит аҟазараҭҵааҩы Сурам Сақаниа. 

Изларҳәо ала, адамрақәа ахьыҟоу аҭыԥ 
азааигәара иҳаҩсыз ашәышықәса аҩбатәи азбжа-
зы аусурақәа мҩаԥнагон абнатә нхамҩақәа руак, 
аҵла ҭыргон. Уи иахҟьаны акәхап, адамрақәа 
маҷк ааха рыҭан, рхаҭақәа ааузгәамҭартә аҟынӡа 
«анышә иафахьан». 

Сурам Сақаниа иажәақәа рыла, 2004 
шықәсазы археолог Вадим Бжьаниа Кәыџба 
иашҭа аекспедициа еиҿикааит. Аха усҟан Аԥсны 
аҩнуҵҟа-политикатә ҭагылазаашьа ахьуадаҩыз 
иахҟьаны, аҭҵаарақәа ишахәҭаз напдыркра за-
лыршамхеит. Уи ашьҭахь даҽазнык еиҿкаахеит 

аекспедициа. Убасҟан адамрақәа руак акәша-
мыкәша анышә авжааны иаадырԥшит ахаҳәтә 
ҭӡамцқәа, хыбс иақәыз хыхьтәи ахаҳә ԥҽын. 
Адамра аҩнуҵҟа аныдрыцқьа аҭоурыхтә 
ҵакы змаз ажәытәтәи амаҭәарқәа, мамзаргьы 
абаҩқәа ҳәа акгьы рымбеит. Урҭ рцынхәрас 
ирԥыхьашәеит рхы иадырхәахьаз аконсервтә 
банкажәқәа. Сурам Сақаниа игәаанагарала, 
урҭ абна ԥызҟоз аусуцәеи ахьшьцәеи рцәынха-
мынхақәа ракәхоит. Аҵарауаа ргәы иҭан адамра 
ахьыҟоу акәша-мыкәша жны археологиатә 
ԥшаарақәа ирыцырҵарц, аха иаалырҟьаны иҟалаз 

маҷк ирҭшәоуп. Хыбра ҳасабла хыхь иақәыз 
ахаҳә акәзар (иара еиқәымхеит, аха), иубаратәы 
иҟоуп, ақә ахынаара шамамыз, еизеиҟараны, 
ииашаны ишықәыз. Ус еиԥш иҟоу адамрагьы 
Аԥсны иахьаҵанакуа аԥшаара уадаҩуп», – 
иҳәеит Гарик Сангәлиа. 

Агәаанагара ыҟоуп, адамра ахаҭа аҩнуҵҟа 
иҭаз  еиқәымхазаргьы,  акәша-мыкәша 
аԥсыжырҭақәа ыҟазарц шалшо. Избан акәзар, 
адамратә культура аамҭақәа рзы аԥсыбаҩқәа 
адамра аҩнуҵҟа еиԥш, акәша-мыкәшагьы 
анышә иамардон.

Аԥсны агеографиатә еилазаара анапхгаҩы, 
Риҵатәи амилаҭтә ҳәырԥсарра аиҳабы 
лхаҭыԥуаҩ Инга Ҭаниа иазгәалҭеит, аҭоурыхтә 
баҟақәа ахьаарԥшу Кәыџба иашҭа уаанӡа 
игәыгәҭажьны иҟазҭгьы, уажәы амилаҭтә 
ҳәырԥсарра уи хылаԥшра шазнауа, адамра 
иаакәыршаны ихызкаазгьы дара шракәу. Уи 
илҳәеит, аҭоурых-культуратә баҟақәа рыхьча-
разы аҵарауаа аус рыцура ишазыхиоу. 

Аԥснытәи аҳәынҭқарратә университет 
аҵараус азы апроректор, аҵарауаҩ Виқтор 
Маланӡиа иҳәеит, асеиԥш иҟоу апрактика 
амҩаԥгара астудентцәа рзы аҵак ду ша-
моу, аха убри аан, абаҟақәа реиқәырхареи 
рыхьчареи рганахьала уи азхоны ишыҟам. 
Адамрақәа рыҭҵаара, хымԥада, иацҵатәуп. Уи 
ҳажәлар ирбо-ираҳауа иҟаҵатәуп, иҭыхтәуп 
телехәаԥшрала, иадгалатәуп ажурналистцәа ҳәа 
азгәеиҭеит апроректор.

Зыӡбахә ҳамоу аекспедициа аҳәаақәа 
ирҭагӡаны,  Кәыџба иашҭа,  адамрақәа 
ахьыҟоу иацәыхарамкәа, раԥхьаӡа акәны 
иаарԥшын уаанӡа ахсаалаҿ џьаргьы иарба-
мыз, инықәырԥшшәа иугозар, аџьазтә аамҭа 
инаркны абжьарашәышықәсақәа ралагамҭа 
ирыҵаркуа аҵангәаратә комплекс. Уи ааирԥшит, 
ашәҟәгьы иҭеигалеит аҵарауаҩ, археолог, Аԥсуа 
ҳәынҭқарратә музеи аиҳабы Аркади Џьапуа.

Аҵарауаа излазгәарҭо ала, адамрақәеи 
аҵангәарақәеи ахьаарԥшу Бзыԥтәи аиҩхааҿы 
амҳаџьырра ҟалаанӡа хыԥхьаӡарала имаҷымкәа 
ауааԥсыра нхон, реиҳараҩӡак Кәыџаа ракәын. 
Убри аҟынтә ауп иара аҭыԥгьы Кәыџба 
иашҭа ҳәа изашьҭоу. Ҳгәы иаанагоит, ари 
аҵакырадгьыл ишахәҭоу иҭҵаазар, иҵегьы 
аҭоурых-культуратә баҟақәа ааԥшуеит ҳәа. 

Астудентцәа ирзеиҿкааз апрактика даара 
гәахәара дула ирыдыркылеит, азҿлымҳарагьы 
аадырԥшит. 

А. Чхамалиа 

КӘЫЏБА ИАШҬАТӘИ АДАМРАҚӘЕИ АҴАНГӘАРЕИ

Нальчик ихыркәшахеит «Кавказтәи афи-
лологиа: аҭоурыхи ԥхьаҟатәи аԥеиԥши» ҳәа 
хьӡыс измаз жәларбжьаратәи аҭҵаарадырра-
практикатә конференциа. Уи азкын еицыр-
дыруа аҵарауаҩ, кавказҭҵааҩы, афилологиатә 
ҭҵаарадыррақәа рдоктор, апрофессор, 
жәларбжьаратәи академиақәа жәпакы 
рлахәыла, Лундтәи ауниверситет (Швециа) 
ҳаҭыр зқәу адоктор ҳәа ахьӡ зыхҵаз Муха-
дин Абубекир-иԥа Кумахов диижьҭеи 90 
шықәса аҵра. Уахь ааԥхьара рыман, рыхгьы 
аладырхәит Аԥснытәи аҳәынҭқарратә уни-
верситет ахаҭарнакцәа. Аԥсуа делегациа 
аилазаараҿы иҟан аҵарауаа Оҭар Ӡиӡариа 
(аделегациа анапхгаҩы), Ева Ҭаниаԥҳа, Наҭа 
Лихова, иара убасгьы афилологиатә факультет 
астудент Расидац Ҭаниаԥҳа.

Аконференциа мҩаԥысуан Урыстәылатәи 
аҭҵаарадыррақәа ракадемиа Ҟабарда-
Балкариатәи аҭҵаарадырратә центр иатәу, 
Нальчик ақалақь аҿы иҟоу Аҭҵаарадырратә 
институт аҟны.

Аконференциа аусура иалахәын иара 
убасгьы Урыстәылеи, Америкеи, Швециеи, 
Қырҭтәылеи уҳәа рҟынтәи аҵарауаа.

Аконференциа иалахәыз бзиала шәаабеит 
ҳәа раҳәо ажәахәла дықәгылеит Ҟабарда-
Балкариатәи аҭҵаарадырратә центр иатәу, 
Нальчик ақалақь аҿы иҟоу Аҭҵаарадырратә 
институт аиҳабы, аҭоурыхтә ҭҵаарадыррақәа 
рдоктор, апрофессор Касболаҭ Дзамихов. 
Апленартә еилатәараҿы ажәахәқәа ҟарҵеит иара 
убасгьы: Ҟабарда-Балкариатәи аҭҵаарадырратә 
центр аиҳабы ихаҭыԥуаҩ Махти Улаков, 
Ҟабарда-Балкариатәи Ареспублика акуль-
тура аминистр Мухадин Кумахов, Ҟабарда-
Балкариатәи Ареспублика аҵарадырра ами-
нистр инапынҵақәа назыгӡо Ауес Кумыков, 
адыга аҵарауаа – Ачердан Абрегов, Баҭырби 
Берсиров, Аза Тихонова уҳәа егьырҭгьы. Аԥсуа 
делегациа рыхьӡала аконференциа алахәылацәа 
дрыдныҳәалеит Оҭар Ӡиӡариа. 

Апленартә еилатәара ашьҭахь аконферен-
циа аусура иацҵан еиуеиԥшымыз асекциақәа 
рыла. Аԥснытәи аҳәынҭқарратә универси-
тет ахаҭарнакцәа ражәахәқәа рызкын аԥсуа 
бызшәадырра ҳаамҭазтәи апроблемақәа. Убас, 
аԥсуа делегациа анапхгаҩы, аҵарауаҩ Оҭар 
Ӡиӡариа иажәахә азкын адиалектқәа рганахьала 
аԥсуа бызшәа иахьатәи аҭагылазаашьа.

«Нальчик имҩаԥысыз аконференциаҿы 
сықәгылара азкын адиалектқәа рганахьа-
ла аԥсуа бызшәа иахьатәи аҭагылазаашьа. 
Ишыжәдыруа еиԥш, аҭҵаарадырраҿы 
ҳаналацәажәо иаҳҳәоит аԥсуа бызшәа 
ҩ-диалектк рыла ишоит – абжьуатәи, бзыԥтәи 
ҳәа. Аха сара сыҭҵааратә усумҭаҿы сыззаиуа 
уи ауп, иахьатәи ҳаамҭазы аԥсуа бызшәаҿы 
адиалектқәа ыҟоуп ҳәа ишьақәырӷәӷәаны 
иҳазҳәом. Еивгара хәыҷқәак ыҟазаргьы, лада 
датәума, ҩада датәума, зегьы ибзианы еилиба-
каауеит. Бзыԥтәи адиалект ашьҭыбжь ҷыдақәа 
угозаргьы, иахьа урҭ аҿар ирыздырӡом, 

ирҳәаӡом», – иазгәеиҭеит аҵарауаҩ Оҭар 
Ӡиӡариа ҳаниҿцәажәоз. Уи иажәақәа рыла, 
Мухадин Кумахов 90 шықәса ихыҵра иазкыз 
аконференциа аԥсуаа ахьалахәыз машәырны 
иҟамлаӡеит. Аԥсуа бызшәа аҭҵаара аганахьала 
Мухадин Кумахов илагала маҷӡам. Насгьы иара 
асовет аамҭазы Москва аспирантураҿы аҵара 
зҵоз аԥсуаа ҷыдала дырзыҟан, дырхылаԥшуан, 
имҩақәиҵон.

«Исгәалашәоит, Москва аҵара анаҳҵоз 
а н ы с г ь ы - а б ы с г ь ы  и ҳ а м а з  М у х а д и н 
Абубекир-иԥа Кумахов иакәын. Уи аԥсуа 
ҿар, иара убасгьы Кавказнтәи уа аҵара зҵоз 
зегьы даҳхылаԥшуан, ацхыраара ҳаиҭон. 
Иуҳәар ҟалоит, Мухадин Кумахови, Амин 
Шагирови, егьырҭ рҩызцәеи ирылшеит 
ҳәа Москва «кавказтәи ашкол» аԥҵара», 
– иҳәеит О.Ӡиӡариа. Уи иажәақәа рыла, 
Мухадин Кумахов ибзоуроу рацәоуп аԥсуа 
бжьыҟақәа рҭоурых аҭҵаараҿгьы. Избан 
акәзар, «Қарҭтәи ашкол» атеориала, аԥсуа 
бызшәа афонетикатә еилазаашьаҿы бжьыҟак 
ауп иҟоу – «А». «Ы» уи аҟынтәи иаауеит ҳәа 
шьақәдырӷәӷәон. 

«Уи ала ирҳәарц ирҭахыз, аԥсуа бызшәа 
«ибжамҽаму», «адефект змоу» бызшәоуп 
ҳәа акәын. Аха Мухадин Кумахов уи ус 
шакәмыз еснагь даҿагылон, ҳаргьы иҳаиҳәон, 
иаҳирҵон. Ашьҭахь иусумҭаҿы иҭиҵааит, 
иагьышьақәирӷәӷәеит арҭ абжьыҟа шьҭыбжьқәа 
рыҩбагьы аханатә хаз-хазы иҟоу шьҭыбжьқәаны 
ишцәырҵыз», – иазгәеиҭеит аҵарауаҩ.

Иазгәаҭатәуп, зыӡбахә ҳамоу аконфе-
ренциа аҳәаақәа ирҭагӡаны ишҭыжьыз Му-
хадин Абубекир-иԥа Кумахов иԥсҭазаареи 
иусуреи ртәы зҳәо ашәҟәы. Уи рзынархоуп 
абызшәадырыҩцәа-кавказҭҵааҩцәа, иара убас-
гьы афилологиа иазҿлымҳау зегьы.

ҲҴАРАУАА ЖӘЛАРБЖЬАРАТӘИ АКОНФЕРЕНЦИАҾЫ

амшцәгьа бааԥси илеиз аси ирыхҟьаны, русура 
ааныркылар акәхеит. Уи нахыс археологцәа ари 
адамра ҭырҵаартә алшарақәа рмоуит. 

Абри аҵыхәтәантәи аекспедициа аан ауп иа-
наартыз хыхь зыӡбахә ҳҳәаз аҩбатәи адамрагьы. 
Уи ааиртит Сурам Сақаниа.

Археолог, Аԥснытәи аҳәынҭқарратә уни-
верситет Аԥсны аҭоурыхи, археологиеи, ает-
нологиеи ркафедра арҵаҩы Гарик Сангәлиа 
инарҭбааны астудентцәа ирзеиҭеиҳәеит Аԥсни 
Кавкази иаарԥшу адамрақәа рҭоурых, урҭ рыр-
гылашьа аформақәа, ҵакыс ирымаз, изызкыз 
уҳәа. Иара игәаанагарала, Кәыџба иашҭаҿы 
иаарԥшу актәи адамра иара аконструкциала 
иуникалтәу ргылароуп, аиԥш зеиԥшу адамра 
макьаназы џьаргьы иуԥылаӡом. 

«Акрааҵуеит хаҭала адамрақәа ҭысҵаауеижь-
ҭеи, урҭ ирызкынгьы аконференциақәа  жәпакы 
рҟны ажәахәла сықәгылахьеит. Аха араҟа – 
Кәыџба иашҭа – иҳамоу актәи адамра адунеиаҿ 
иаадыруа егьырҭ адамрақәа излареиԥшым 
аҷыдарақәа амоуп, иуҳәар ҟалоит, аиԥш зеиԥшу 
зынӡагьы иаҳԥылаӡом ҳәа. Урҭ аҷыдарақәа 
ируакуп адамра аҿышәҭа (акылаара) агәҭаны 
иахьазеиҟароу акәымкәа аганахь акыр иахьы-
наскьагоу. Аҩнуҵҟа акәзар, акәакьқәа маҷк 
ихыргьежьаауп, хыхьтәи ахәҭа ҵаҟатәи аасҭа 

* * *
Решением Учёного совета Абхазского 

государственного университета от 17 ок-
тября 2018 г. сотрудникам АГУ присвоены 
звания: профессора кафедры абхазской 
литературы – Когония Валентину Аста-
муровичу, доктору филологических наук; 
почетного профессора Абхазского госу-
дарственного университета – Алан Патико 
Багратовичу, доценту кафедры агрономии и  
Гогия Каме Алексеевне, доценту кафедры 
бухгалтерского учёта и аудита.

Решением Учёного совета также про-
изведена реорганизация базовых кафедр 
технической физики при СФТИ и при-
кладной экологии при ГИАНА. На их базе 
создана кафедра прикладной физики при 
физико-математическом факультете АГУ. 
Обязанности заведующего кафедрой воз-
ложены на доктора физико-математических 
наук, профессора Экба Январби Алиевича.

* * *
С 16 по 19 октября на базе педагогиче-

ского факультета Абхазского государствен-
ного университета проходили пилотные 
занятия курса по прикладной педагогике.

Данный проект был осуществлен при 
поддержке руководства АГУ и Детского 
фонда ООН (ЮНИСЕФ) в Абхазии. Курс 
разработан преподавателями АГУ ( Жвания 
Ст. Ю., Жвания С.Ю.) и экспертами из Лат-
вии и Венгрии для студентов 4-5-х курсов 
педагогических специальностей.

Нужно отметить, что с 2015 года Су-
хумским офисом детского фонда ООН 
(ЮНИСЕФ) при поддержке Министерства 
образования и науки Республики Абхазия 
был проведен ряд мероприятий, тренингов, 
семинаров и круглых столов для препода-
вательского состава среднеобразовательных 
школ республики, а также для специалистов 
в сфере образования по современным под-
ходам в обучении.

С 2017 года в семинарах приняло уча-
стие более 1000 преподавателей среднеоб-
разовательных школ Абхазии. Также был 
проведен ряд тренингов для преподавателей 
и студентов старших курсов филологиче-
ского и педагогического факультетов АГУ.

По словам руководителя проекта Ната-
льи Арлан, на данном этапе рабочей груп-
пой был подготовлен модуль для пилотной 
версии курса (8 занятий), по окончанию 
которого экспертами планируется провести 
оценку и разработать полную версию курса, 
рассчитанную на семестр. Модуль пилот-
ной версии курса включает следующие 
темы: «Компетенции учителя при подходе 
к ученику»; «Компетенции, как инструмент 
планирования»; «Навыки ученика в 21 веке 
и школьная среда»; «Практика рефлексии в 
педагогическом образовании»; «Соответ-
ствие задачи с правильной целью обучения: 
к пониманию цели задания»; «Разрешение 
педагогических проблемных ситуаций в 
процессе обучения»; «Проектная деятель-
ность в обучении».

«План занятий включает интерактивные 
методы преподавания в рамках личностно-
ориентированного подхода, что помогает 
максимально вовлечь студентов в процесс 
обучения», – отметила модератор курса, 
доцент кафедры педагогики и методики 
начального образования АГУ, кандидат 
педагогических наук Саида Жвания.


